
HEYDƏR ƏLİYEV VƏ TÜRK DÜNYASI 

 

Heydər Əliyev türk dünyasının görkəmli şəxsiyyətlərindədir. O, türk dünyası 

ilə bağlı xeyli işlər görmüş, türk dövlətləri arasında əməkdaşlığın inkişaf etdirilmə-

si üzrə yorulmadan fəaliyyət aparmışdır. Heydər Əliyevin türk dünyasına xüsusi 

bağlılığı onun yaşadığı mühit və dövrdən qaynaqlanır.   

Heydər Əliyev qədim türk torpağı olan Naxçıvanda dünyaya gəlmişdir... Bu-

günkü naxçıvanlıların dünyagörüşündə, mənəviyyatında, əxlaqında çox-çox qədim 

dövrlərin bir-birinin üstünə qalanmış, süxurlanmış düşüncə mədəniyyətinə rast gəl-

diyimiz kimi, dillərində, danışıqlarında həmin qədimlikdə olan türk leksikonunu, 

intonasiyasını görərsiniz. 

20-30-cu illərdə hələ Azərbaycanda (ümumən türk sovet respublikalarında) 

“türk” sözü qadağan olunmamışdı: “türk dili”, “Azərbaycan türklərinin ədəbiyya-

tı”, “türk mədəniyyəti”, “türk teatrı”, “türk işçisi” və s. ifadələr böyük tarixi olan 

bir milli hadisəni hələ öz adı ilə adlandırırdı. Heydər Əliyevin gəncliyi məhz bu il-

lərdə keçmişdi... 30-cu illərdə (xüsusilə həmin onilliyin birinci yarısında) Azərbay-

can orta məktəblərində ana dili, ədəbiyyat, tarix fənləri türkçülük ideologiyası 

daşıyırdı. Türkiyə ilə müqavilə əsasında Azərbaycana gəlmiş türkiyəli mütəxəssis-

lərin 20-ci illərdə tərtib etdikləri proqramlar, dərsliklər hələ bu və ya digər dərəcə-

də qüvvədə idi. Və 30-cu illərin kosmopolit inqilabi coşğunluğu, siyasi-ideoloji tə-

latümləri məktəblərdə istər-istəməz milli hisslərlə kompromisə girməli olurdu. 

Heydər Əliyev təhsilini belə bir məktəbdə almış, 30-cu illərin təbəddülatlı ideyalar 

mühitində böyümüşdü. 

...Heydər Əliyevdə türkçülük duyğuları gənc yaşlarında orta məktəb şagirdi 

ikən oyanmışdı. O zaman türkçülüyü əsasən Türkiyəyə - yeganə müstəqil türk döv-

lətinə maraq müəyyən edirdi.  

Böyük türkçü sonralar xatırlayırdı ki, “cocuq ikən, gənc yaşlarımda Türkiyə-

yə böyük hörmətim, məhəbbətim var idi. İndi ola bilər ki, elə böyük sirr deyil açım, 

o vaxtlar mən türk dili lüğətini, türk dili dərsliyini götürmüşdüm, türk dilini öyrə-

nirdim. Bunu da açıq deyə bilərəm ki, müəllimim də var idi, bir müddət - iki-üç il 

mənə türk dili öyrətdi. Türkiyənin tarixini öyrənirdim, şairlərini öyrənirdim. Gənc 

ikən indi mənim yaşımda olan adamlar ola bilər ki, bunu xatırlasın, məsələn, Rəşad 

Nuri Güntəkinin “Çalıquşu” romanı bizim hamımızı heyran edən bir əsər idi... An-

caq mən “Çalıquşu”nu 13-14 yaşımda oxumuşdum. O, məni heyran etmişdi”. Hey-

dər Əliyev daha sonra xatırlayır: “Bir “Çalıquşu” deyil, biz o vaxtlar Türkiyənin 

böyük şairlərini, yazıçılarını öyrənirdik. Əbdülhəq Hamid, Tofiq Fikrət və bir neçə 

başqaları bizim o vaxt, orta məktəbdə oxuduğumuz illərdə ədəbiyyat dərsliklərimi-

zə daxil idi. Ədəbiyyat dərsliklərində Türkiyənin bu böyük yazıçılarının, şairlərinin 

əsərləri indi də gözümün qabağındadır. Yəni mən gənc yaşlarımda, bu da təbiidir, 

burada heç bir qeyri-təbii şey yoxdur, içərimdən, kökümdən, qəlbimdən, mənəviy-

yatımdan gələn bir hissiyyatdır ki, Türkiyəyə böyük maraqla, heyranlıqla baxır-

dım”... 

Qeyd edilməlidir ki, gələcəyin müstəqil Azərbaycan və ümumən türk dövlət 

xadimini Türkiyəyə (həm yaxın, həm də əl çatmayan, uzaq məmləkətə) hələ ilk 

gəncliyindən bağlayan hisslər onu həyatının heç bir dövründə, mərhələsində tərk 

etməmişdi: “... Biz Türkiyə ilə Azərbaycan arasında həyat körpüsünü, ümid körpü-

sünü yaradanda da mən bu hissiyyatları yaşadım. O vaxt mən Naxçıvanda yaşayır-

dım. Həyatım belə gətirdi ki, mən Naxçıvanda doğuldum, böyük bir yol keçdim, 

Moskvaya getdim. Ondan sonra gəlib doğulduğum yerdə yaşamağa məcbur oldum. 

Mənim üçün bu da çox gözəl bir dövrdür. Ona görə gözəl bir dövrdür ki, Türkiyə 

ilə Azərbaycan arasında əsrlər boyu həsrətində olunan körpünün tikilməsində işti-

rak etdim, o körpünün inşasını apardım və Türkiyənin böyük oğlu Süleyman Dəmi-

rəllə, Türkiyənin millət vəkilləri ilə, nazirləri ilə birlikdə həsrət, ümid körpüsünü 

bir yerdə açdıq”... 

1994-cü il noyabrın ilk günlərində Türkiyənin Böyük Millət Məclisində yada 

saldığı bu xatirələrə Heydər Əliyev onu da əlavə edir ki, “... Azərbaycanda belə 

həsrətlərlə yaşamış adamlar çox olub. Onların bir çoxu bu günləri görmədən həya-

tını dəyişib. Ancaq biz xoşbəxtlərdənik ki, bu günləri gəlib görmüşük. Türkiyə ilə 

Azərbaycanın bərabərliyini, dostluğunu görürük, onun şahidiyik və bu dostluğu da-

ha da inkişaf etdirmək üçün fəaliyyət göstəririk...”. 

Geniş yayılmış belə bir fikir mövcuddur ki, 80-ci illərdə sovet dövləti rəh-

bərliyində işləməyə aparılan Heydər Əliyev Moskvada o səviyyədə yeganə türk idi; 

əslində, həmin sözləri bu və ya digər şəkildə 50-60-cı illərin Bakısı barədə də de-

mək mümkündür... Bakıda Azərbaycan rəhbərliyində M.C.Bağırovun mühakimə-

sindən sonra milli kadrlar artıq heç nəyi həll etmirdilər, dövlət təhlükəsizliyi orqan-

larında isə vəziyyət, sadəcə olaraq, milli mənafelər baxımından faciəli idi. Heydər 

Əliyev sonralar Moskvada görmək istədiyi işləri Bakıdan başladı. 

...80-ci illərdə sovet dövlətinin rəhbərliyində ardıcıl dəyişikliklər getdi. Baş 

katiblər biri digərini əvəz edir, siyasi büronun tərkibi dəyişirdi. Heydər Əliyev belə 

bir mürəkkəb dövrdə Moskvaya çağırıldı, Siyasi Büronun üzvü, Nazirlər Soveti 

sədrinin birinci müavini oldu. Bu sovet dövləti yaranandan bəri türk-müsəlman 

dövlət xadiminin gəlib çıxdığı ən böyük vəzifə idi... Tarixi bir qədər də geniş miq-

yaslı götürsək, ən geci XVII əsrdən bəri Rusiya dövlətinin rəhbərliyində ən yüksək 

vəzifə əldə etmiş türk, müsəlman o idi...  

80-ci illərin ortalarında artıq Heydər Əliyev sovet dövləti rəhbərliyində yal-

nız Azərbaycan xalqının yox, ümumən türk-müsəlman xalqlarının lideri idi, Türk 

dünyasının həm strateji, həm də taktiki problemlərini həll etmək yalnız onun üzəri-

nə düşürdü. Və Heydər Əliyev döyüşürdü. 

...Deyəsən, Allah sovet türklərinə bir şans vermişdi. Qətiyyətli, müdrik, 

enerjili türkün ətrafında birləşmək, türklərin hüquqlarını, səlahiyyətlərini bərpa et-

mək, bəlkə də, mümkün idi. Lakin türk respublikalarının rəhbərləri SSRİ 

tərkibindəki müəyyən müstəqillik hüquqlarını qorumaq üçün həmrəy olmadılar.  

Mixail Qorbaçov mənfur “perestroyka” fırıldağına başlamışdı... Heydər Əliyevin 

qarşısında iki yol qalırdı: ya axıracan (təbii ki, məğlub edilənəcən!) döyüşmək, ya 

da öz karyerasını gözləyib M.Qorbaçovun avantürist sayıqlamalarını müdafiə et-

mək... 

O birinci yolu seçdi... Və Heydər Əliyevlə M.Qorbaçov ilk dəfə Qazaxıstan 

məsələsində üz-üzə gəldilər. M.Qorbaçov vaxtilə Siyasi Büroda böyük nüfuzu ol-

muş Dinmühəmməd Kunayevi Qazaxıstan rəhbərliyindən kənarlaşdırmaq, yerinə 

rus Gennadiy Kolbini qoymaq qərarına gəldiyini söylədi. Heydər Əliyev qəti şəkil-

də onun əleyhinə çıxdı: əvvəla, Dinmühəmməd Kunayev 20 ildən çoxdur ki, res-

publikaya uğurla rəhbərlik edir, nə olsun ki, yaşlıdır?.. Əgər Dinmühəmməd Kuna-

yev çıxarılmalıdırsa, yerinə qazax qoyulmalıdır (məsələn, nazirlər sovetinin səd-

ri Nursultan Nazarbayev), rus yox!.. 

M.Qorbaçov və onu müdafiə edən, bir sözünə də yox deməyən Siyasi Büro 

“məqsədinə çatdı”. Lakin Qazaxıstanda M.Qorbaçovun bu qərarına qarşı kütləvi çı-

xışlar oldu, həmin çıxışlar mərkəz tərəfindən “millətçilik” elan edildi... Qazaxıstan 

türk gəncliyinin milli hüquqlarını qorumaq üçün ayağa qalxmasında, ümumiyyətlə 

qazax milli dövlətçilik şüurunun oyanmasında Heydər Əliyevin xidməti, elə bilirik 

ki, həmişə xatırlanacaqdır. 

...M.Qorbaçovun Azərbaycanla bağlı siyasəti, özbaşınalığı o həddə çatdı ki, 

1987-ci ilin sonlarında Siyasi Büronun iclasında Heydər Əliyev onu ittiham etməli 

oldu. Baş katibin dediyi “Sən Azərbaycanın işlərinə qarışma!” sözlərindən hiddət-

lənən keçmiş Azərbaycan rəhbəri, ümumən artıq azərbaycanlıların liderinə çevril-

miş Heydər Əliyev avantüristi susdurmaq qərarına gəldi. Əgər Siyasi Büronun üzv-

ləri araya girib onu iclas salonundan çıxarmasaydılar, M.Qorbaçov layiq olduğu cə-

zasını, heç şübhəsiz, alacaqdı. 

...Heydər Əliyevin Türk dünyasının problemləri ilə daha ardıcıl məşğul oldu-

ğu mərhələ 1993-cü ildən, müstəqil Azərbaycan Respublikasının Prezidenti seçi-

ləndən sonra başlayır.  

İstanbulda İqtisadi Əməkdaşlıq Təşkilatının 2-ci görüşünün iştirakçılarına 5 

iyul 1993-cü il tarixli müraciətində Heydər Əliyev demişdi: “İqtisadi Əməkdaşlıq 

Təşkilatı ölkələrinin - Türkiyənin, İranın, Pakistanın, Əfqanıstanın, Qazaxıstanın, 

Özbəkistanın, Türkmənistanın, Qırğızıstanın, Tacikistanın, Azərbaycanın istifadə 

edilməmiş zəngin təbii sərvətləri, maddi ehtiyatları vardır. Onlardan birgə istifadə 

olunması əsl müsəlman intibahına çevriləcək, bütün bəşəriyyətin inkişafına töhfə 

verəcəkdir”... Bu müraciətdə türklük düşüncəsinin ən azı üç tarixi əlaməti əks olu-

nur: 

1) ayrı-ayrı türk dövlətlərinin müstəqilliyinin müdafiə olunması; 

2) türk (və ümumən müsəlman) dünyasının birliyinə çalışması; 

3) həmin birliyin dünyada harmoniya yaradılmasına xidmət etməsi ideyası-

nın müdafiəsi. 

...Heydər Əliyev türk birliyinin möhkəmlənib inkişaf etməsində Türkiyənin 

rolunu həmişə yüksək qiymətləndirmiş, Türkiyə Cümhuriyyətinin yaradıcısı Mus-

tafa Kamal Atatürkün tarixi fəaliyyətini dönə-dönə dəyərləndirmiş, onu “iyirminci 

əsrin bəşəriyyətə verdiyi böyük dühalardan” saymışdır. Türkiyə haqqında müxtəlif 

vaxtlarda deyilmiş aşağıdakı sözlərin hamısı Heydər Əliyevə məxsusdur: “Türkiyə 

hazırda dünyanın siyasi durumunda nüfuzlu təsir qüvvəsinə malik, ümumbəşəri də-

yərləri qorumaq əzmində olan, iqtisadi və mədəni səviyyəsi etibarilə inkişaf etmiş 

qüdrətli dövlətlərdən birinə çevrilmişdir...”, “Azərbaycanlıların qəlbində Türkiyə-

nin xüsusi yeri var...”. “Türkiyə Azərbaycan üçün qardaş, dost ölkədir”. “Türkiyə 

ilə Azərbaycan arasındakı əlaqələrin qədim və zəngin tarixi var”. “İndi Azərbaycan 

Respublikası bir müstəqil dövlət kimi Türkiyə Cümhuriyyəti ilə bütün sahələrdə 

əlaqələrin inkişaf etdirilməsinə çalışır...”. “Mən bu gün bir daha Türkiyə torpağına 

ayaq basmağıma, Türkiyə torpağında olmağıma görə özümü çox xoşbəxt hesab 

edirəm...”. “Yeni doğulmuş müstəqil Azərbaycan dövləti Türkiyənin köməyini, 

yardımını, qayğısını daim hiss edir”. “Hələ gənc yaşlarımda kitablardan, qəzetlər-

dən Türkiyə haqqında, türk xalqı haqqında oxuyarkən Türkiyəyə həmişə həsrətlə 

baxır, ona böyük maraq göstərir, Böyük Millət Məclisinin işi barədə, onun qəbul 

etdiyi qərarlar barədə məlumatları həvəslə, diqqətlə oxuyurdum”. “... Bizim tarixi-

miz bir, dilimiz bir, dinimiz birdir”. “... Türkiyə ilə Azərbaycan arasında indiyədək 

yaranmış əlaqələr yeni mərhələyə keçir”. “... xalqlarımız bir kökdəndir... Hətta son 

dövrdə ayrı düşməyimiz də bu birliyimizi əlimizdən almamışdır. İndi biz bu birliyi 

davam etdirmək üçün bütün imkanlara malikik...". "Biz bir millət, iki dövlətik...”. 

“Burada, bu salonda kimin türkiyəli, kimin azərbaycanlı olduğunu ayırmaq müm-

kün deyildir...”. “Azərbaycanla Türkiyə arasındakı sədlər, sərhədlər, qadağalar, ya-

saqlar götürülmüşdür”... və s. 

...Türkiyə xüsusilə 20-ci illərdən başlayaraq yalnız türkiyəlilərin deyil, ümu-

mən dünya türklərinin mənəvi vətəni olmuşdur. Sibir, Türküstan, Volqaboyu, Şərqi 

Avropa, Şimali Qafqaz, Azərbaycan türkləri həmin illərdən etibarən ümidlərini 

Türkiyəyə bağlamışdılar. Bunun bir səbəbi də o idi ki, cəza orqanlarının təqibindən 

qaçan yüzlərlə türk mücahidi 20, 30, 40-cı illərdə məhz Türkiyədə məskunlaşmış-

dılar: onların içərisində Əli bəy Hüseynzadə, Məmməd Əmin Rəsulzadə, Əhməd 

bəy Ağaoğlu, Zəki Vəlidi Toğan, Yusif Akçura oğlu, İsa Yusif Alptəkin, Əhməd 

Cəfəroğlu... kimi böyük simalar vardı ki, elmi, ictimai-siyasi, mədəni-ədəbi fəaliy-

yətlərinin sonuna qədər türkçülüyü Türkiyəçilik səviyyəsinə enməyə qoymamış, 

böyük ideallar uğrunda gərgin mücadilələr vermişlər. Və beləliklə, Türkiyə faktiki 

olaraq bir neçə on il (əlli ildən artıq) ümumən türklərin vətəni olmuşdur... 

...Heydər Əliyev görünür, Türkiyəni bir də ona görə sevmişdir ki, bütün 

Türk dünyasından Türkiyəyə yollar uzandığı kimi, Türkiyədən də bütün Türk dün-

yası görünürdü (və bu gün də görünməkdədir!). Yalnız uğurları ilə deyil, həm də 

qüsurları, problemləri ilə... Türkiyə təkcə həmin uğurlara sevinmir, problemlərin 

həllinə, mübahisələrə, dedi-qodulara da səbrlə münsiflik edir. 

...Heydər Əliyevin Mərkəzi Asiya türk respublikaları ˗ Qazaxıstan, Özbəkis-

tan, Türkmənistan, Qırğızıstan... ilə, həmin türk regionunun dövlət xadimləri, siya-

si-ictimai liderləri ilə əlaqələri sovet dövründə sıx olmuş, sovet dövlətinin süqutun-

dan sonra isə yeni milli-ideoloji məzmun kəsb etmişdir. Nəzərə alınmalıdır ki, 

müstəqilliyin ilk illərində, 1993-cü ilədək əvvəlki hakimiyyətin siyasəti nəticəsində 

Azərbaycanın bu ölkələrlə münasibətlər zəif inkişafı ilə səciyyələnirdi. Lakin, 

Heydər Əliyev Azərbaycan Respublikasına başçılıq etməyə başladığı dövrdən 

etibarən, qardaş türk dövlətləri ilə əlaqələrin bərpası istiqamətində xeyli iş gördü.  

Azərbaycanın bu ölkələrlə çoxtərəfli əlaqələri, əməkdaşlığı və s. barədə Hey-

dər Əliyev, görünür, ilk proqram əhəmiyyətli fikirlərini Türk dövlətləri başçılarının 

İstanbulda keçirilən 2-ci zirvə toplantısında söyləmişdir. ... Azərbaycan Prezidenti-

nin İstanbula yola düşərkən Bakıda, hava limanında jurnalistlərə dediyi aşağıdakı 

sözlər diqqəti cəlb edir: “Şübhəsiz ki, zirvə toplantısı bizim xalqlarımızın, müstəqil 

ölkələrimizin bu günü və gələcəyi üçün əhəmiyyətli yoldur. Yəni bizim türk mən-

şəli, türkdilli xalqlarımızın, tarixi, milli, mənəvi ənənələri eyni və yaxud bənzər 

olan xalqlarımızın hər birinin müstəqil dövlət kimi mövcud olması, onların həm 

dövlətlərarası əlaqələrinin inkişaf etdirilməsi, möhkəmləndirilməsi, həm də bu əla-

qələrdən istifadə edərək tarixi irsimizi, keçmişimizi canlandırmaq və onun əsasında 

xalqlarımızı daha da yaxınlaşdırmaq dünyanın indi mürəkkəb proseslər gedən bir 

dövründə çox mühümdür. Ona görə də mən bu görüşə böyük əhəmiyyət verirəm. 

Orada hansı sənədin imzalanıb-imzalanmamasından asılı olmayaraq, elə bu görüş-

lərin özü, fikir mübadiləsi, həmin ölkələrin prezidentlərinin ünsiyyəti – bunlar ha-

mısı respublikamızın həm iqtisadi, həm mədəni, elmi, həm də bütün başqa sahələr-

də bundan sonra da bir-biri ilə sıx əlaqələr yaratması üçün imkanlar açacaqdır”. Və 

2-ci zirvə toplantısının açılışında Azərbaycan Prezidenti bu fikri daha da inkişaf et-

dirib demişdi: “Bizim toplantı xalqlarımızın, ölkələrimizin tarixi kökləri, əsrlər bo-

yu toplanmış adət-ənənələrinin birliyi, dil birliyi və fəaliyyət birliyi əsasında quru-

lub. Bu çox böyük əsasdır. Ona görə də bu əsasda bizim ölkələr arasında bütün sa-

hələrdə əməkdaşlığı inkişaf etdirməyə, genişləndirməyə, bütün istiqamətlərdə bu 

əməkdaşlığı təmin etməyə bizim böyük imkanlarımız var. Azərbaycan Respublika-

sı belə qərara gəlib ki, bundan sonra da bu imkanlardan istifadə etsin və əməkdaş-

lığı genişləndirsin (kursiv bizimdir – N.C.)”.  

... 

Bu əlaqələrin perspektivlərinə toxunaraq Heydər Əliyev belə demişdir: 

“Ümumiyyətlə, bir kökdən, bir mənşədən olan və adət-ənənələri bir olan xalqların, 

ölkələrin, dövlətlərin əməkdaşlığının böyük gələcəyi var və mən hesab edirəm ki, 

biz bu imkanlardan səmərəli istifadə etməliyik. Sonrakı illərdə Azərbaycan və 

Mərkəzi Asiyanın türk dövlətlərinin rəhbərlərinin qarşılıqlı səfərləri və ikitərəfli 

əsasda imzalanan sənədlər, eləcə də çoxtərəfli formatlar çərçivəsində baş tutmuş 

görüşlər bu dövlətlər arasında əməkdaşlığın inkişafına böyük təkan vermişdir.  

...Etiraf edək ki, Heydər Əliyev Mərkəzi Asiyanın türk dövlət başçıları ilə 

görüşlərində, münasibətlərində öz ağsaqqallıq missiyasını, Türk dünyasının lideri 

vəzifəsini məharətlə yerinə yetirmişdir. Təcrübəli dövlət adamının, müdrik ictimai-

siyasi xadimin qeyri-adi nüfuzu qısa bir müddətdə Mərkəzi Asiyanın türk 

respublikalarına yayılmış və həmin ölkələr, onların münasibətləri, beynəlxalq möv-

qeləri üçün nə qədər böyük əhəmiyyətə malik olduğunu artıq göstərməkdədir.  

Türk dünyasının fəxri, yaxud böyük türklərdən biri Heydər Əliyevin portreti-

ni böyük şəxsiyyətin aşağıdakı sözləri tamamlayır: “Özünün yeni yüksəliş dövrünü 

yaşayan çağdaş Türk dünyası bəşər sivilizasiyasına yeni misilsiz nümunələr ver-

mək iqtidarındadır. Bu gün öz suverenliyini əldə etmiş bir çox türk cümhuriyyətlə-

rinin bu sıraya qoşulması Türk dünyasının gələcəyinə işıqlı ümidlər oyadır. İqtisa-

di, siyasi və mədəni həyatın sıx telləri ilə birləşməyə başlamış türk xalqları yeni 

dünyanın mühüm amillərindən birinə çevrilməkdədir. 
 

 

 

___________________ 


